
Inatsisartuni ilaasortaq Knud Fleischer, Kattusseqatigiit Partiiat  

/MAANNI 

  

Kapisilinniarneq pillugu § 37 naapertorlugu Naalakkersuisunut apeqqummut nr. 

2011-141 akissut 
 

Inatsisartut suleriaasianni § 37 naapertorlugu Kalaallit Nunaanni kapisillit inuussutissar- 

siutigalugu aalisaleqqinnissaat pillugu apeqquteqaateqarputit. Apeqquteqaat uannit aki-

sassanngortinneqarpoq.  

 

Naalakkersuisunut apeqqutit: 
1: Kapisillit Inuussutissarsiutingalungu aalisaqqilernissaat naalakkersuisut sulissutin-

giniarpaat? 

2: Taamaattoqassappa suliaq sumut killippa? 

 

Akissut:    
Apeqquteqaatinnut akissutitut ilisimatitsissutigisinnaavara Kalaallit Nunaanni 

inuussutissarsiutigalugu kapisilinniarnerup ammaateqqissinnaanissaa Naalakkersuisunit 

ajoriffissaqartinneqanngimmat.  

 

Taamaakkaluartoq biologit misissuisimaneri tassungalu tunngatillugu inassuteqaataat 

aallaavigalugit tamanna massakkuugallartoq periarfissaqanngilaq. Tamatumunnga 

pissutaanerpaavoq kapisillit massakkut Kalaallit Nunaanni pisarineqartartut 

amerlanersaat tassaammata mixed stock-imik taaneqartartut, tassalu kapisillit nunanit 

allanit aallaaveqartuunerat. Amerikami avannarlermi europamilu kuuit kapisillit 

suffiffigisartagaasa ilaat aalisapiluffigineqarnermikkut mingutsinneqarnermikkullu 

ulorianartorsiortinneqarmata. Tamaattumik Kalaallit Nunaat kapisillit pillugit suleqatigiiffik 

NASCO (North Atlantic Salmon Conservation Organisation) aqqutigalugu 2011-imi 

inuussutissarsiutigalugu kapisilinniannginnissaminut pisussaaffilerneqarsimavoq.  

 

Taamaakkaluartoq Naalakkersuisut isumaqarput Kalaallit Nunaanni 

inuussutissarsiutigalugu aalisarsinnaanerup 2012-imit ammaanneqarnissaa 

sulissutigineqartariaqartoq.  Taamaattumik ukiup tulliani NASCO-p juni 2012-imi 

ukiumoortumik ataatsimeersuannginnerani Naalakkersuisut Pinngortitaleriffik 

suleqatigalugu 2012-imit inuussutissarsiutigalugu kapisilinniarnerup 

ammaaneqarnissaanut allaffissornikkut peqassutsillu eqqarsaatigalugit suliaqarnissamik 

aallartitsisoqarsinnaanersoq misissorniarpaat.  

